
Osasun Departamentuak sendagileentzako 490 lanpostu eskaini ditu 2005-2008 aldian

Osasun kontseilariak espezialitate batzuetako sendagile eskasiari aurre egiteko hartu dituzten neurrien berri eman du, eta adierazi duenez Nafarroak Estatuko sendagile ratiorik handiena du (sendagileak/10.000 biztanle)
Osteguna, 2008ko urriaren 9a. María Kutz Peironcely Osasun Departamentuko kontseilariak, gaur goizean, Osasunbidea-Nafarroako Osasun Zerbitzuko sendagileen zerrenda indartzeko hartu dituzten neurrien berri eman du. Hala, 2005-2008 aldian sendagileentzako 490 lanpostu eskaini dituztela jakinarazi du (lan eskaintza publikoa). 
Hain zuzen ere, sendagile espezialistentzako 262 lanpostu (136, 2008an) eta familia mediku eta lehen mailako artapeneko medikuentzako 228 lanpostu (52, 2008an) eskaini dituzte. 
Gainera, ikasketak 2008an amaitu dituzten barruko mediku egoiliarrak (BAME) mugagabe kontratatzeko eskaintza egin dute. Hain zuzen ere, 23 sendagile kontratatu dituzte (10, Nafarroako Ospitalean, eta 13, Bideko Ama Birjina Ospitalean).
Bestalde, osasun sistema publikoan lan egiten duten sendagileen diru sarrerak handitzeko ahalegina ere egin dutela gogorarazi du Kutzek. Hain zuzen ere, baldintza ekonomikoak negoziatzen dituen mahai sektorialean, martxoan, ospitaleetako eta osasun etxeetako lehen mailako artapeneko zaintza txandetako ordainsaria parekatzea eta 2008-2010 aldian ordainsaria pixkanaka handitzea erabaki zuten (%7, %8 eta %8 urte bakoitzean). 

Nafarroako Gobernuko Osasun Departamentuko buruak prentsaurrekoa eskaini du Nafarroako sendagile erakundeetako arduradunek egin dituzten adierazpenak argitzeko. Izan ere, Nafarroako Osasun Zerbitzuan sendagileak falta direla salatu zuten atzo aipaturiko erakundeek. 

Zentzu horretan, Kutz kontseilariak adierazi du sendagile eskasia erkidego guztietako arazoa dela, eta gaineratu du Nafarroan 21 sendagile daudela 10.000 biztanleko. Hain zuzen ere, horixe bera da Estatuko ratiorik handiena. Kutzek adierazi duenez, sendagile eskasiaren arrazoiak bi dira. Batetik, biztanle kopurua eta bizi-itxaropena igo izana eta osasun sistema publikoko zerbitzuak areagotu izana (kantitateari eta kalitateari dagokionez). Eta bestetik, Medikuntzako ikasle falta eta karrera luzea izatea. Izan ere, Medikuntzako Fakultateetan sartzeko nota altua eskatzen dute, eta ikasle on asko kanpoan gelditzen dira (batez beste “oso ongi” atera duten ikasleak). Kontseilariak gaineratu duenez, autonomia erkidegoetako osasun sistemetako arduradunek Osasun eta Kontsumo ministroari jakinarazi diote beharrezkoa dela Medikuntzako Fakultateetan plaza gehiago eskaintzea eta sendagile gisa lan egin ahal izateko izapideen iraupena laburtzea. 
Sendagileen trebakuntza
Osasun Departamentuak bi ekimen jarri ditu abian sendagileen zerrenda indartzeko, baina Sendagileen Elkargoak eta Nafarroako sendagile elkarteek ekimen horien aurkako kritika egin dute. Lehenengo ekimena lanean ari ez diren sendagileak trebatu eta lehen mailako artapenean laneratzea helburu duen proiektua da. Zentzu horretan, kontseilariak azaldu du egoera horretan dauden sendagile batzuek proposatu duten ekimena dela, eta Madrilgo Sendagileen Elkargoak antzeko ekimen bat jarri duela abian. Kutzek adierazi duenez, ez dute kontratatuko lanean aritzeko beharrezkoa den trebakuntzarik ez duen sendagilerik, eta beharrezkoa izanen da Nafarroako Sendagileen Elkargoko edo beste elkargo bateko kide izatea (gaur egun bezalaxe). Gainera, lanean hasi aurretik jasoko duten trebakuntza pertsonalizatua izanen da, kasuan kasuko zerbitzuaren eta hautagaiaren beharrizanen araberakoa. 
Bestalde, argentinar sendagileek Nafarroako ospitaleetan egiten dituzten egonaldiei buruz ere mintzatu da kontseilaria. Hain zuzen ere, Argentinako sendagileek bost urte daramatzate Nafarroan graduatu ondoko egonaldiak egiten, Osasun Departamentuaren ekimenari jarraiki. Egonaldia Departamentuak berak kudeatzen du. Zentzu horretan, Rosarioko Unibertsitate Nazionaleko (Argentina) sendagileen kalitatea goraipatu du Kutzek, eta adierazi duenez, gaixoak artatzeko hizkuntza oztoporik ez duten profesionalak izatea abantaila handia da. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

